
İki yaşlı şəhid 
Zəhra balaya layla-elegiya

 � Ulu Qorqudun zaman keçdikcə çəkisini və önəmini 
artıran deyimi yenidən günün ekran boyu gözümüzə sancılan 
titrinə çevrildi: “Qarı düşmən dost olmaz...” Sonda “nöqtə”ni “üç 
nöqtə” ilə bu müqəddəs xəbərdarlığın kəsilməzliyi arzusu ilə mən 
əvəz etdim. Hardan gündəmə gəldi 4 sözü, 19 hərfi qızıla tutulub 
Azərbaycan evinin girişinə asılmalı olan bu ulu xatırlatması, ustad 
öyüdü?! 

Xalqımızı tarixin öldü-qaldı sınaq-
larından çıxarıb bugünə çatdıran milli 
mənlik duyğumuza, eləcə də bəşəri bir 
anlayışa– körpəliyindən-qocalığından asılı 
olmayaraq bütün dinc, günahsız insanların 
yaşamaq haqqına dəyən namərd gülləsi 
bugünlərdə qəribə bir qanunauyğunluqla 
dünyanın hər yerində yenidən ayıq vicdan-
larda əks-səda verdi.

Üç on ildən bəri çağdaş dünyanın 
“Nifaq alması”na, “Qordi düyü”nünə 
dönmüş Dağlıq (zəhrimara qalmış bu 
“Dağlıq” sözünü bir kənara atdığımız 
günü görsəydik!) Qarabağ münaqişənin 
3 onillikdən bəri davam edən bədnam 
tarixçəsində insanların Yaradan tərəfindən 
verilmiş yaşamaq haqqına qənim kəsilmiş, 
öldürücü bir siyasi epidemiyanın cənginə 
düşmüş erməni toplumu öz xislətini 
yenidən dünya gündəminə təqdim 
etməkdən çəkinmədi. Erməni faşizminin 
quduz dişinə çevrilmiş silahlı quldurlar 
iriçaplı silahlarla Füzuli rayonunun qoşun-
ların təmas xəttindən kənardakı Alxanlı 
kəndini mərmi atəşinə tutdular, törətdikləri 
qanlı faciə və dağıntılarla öz xalqının adı-
na dünyanın hər yerində ağrı və qəzəblə 
qarşılanan bir nifrət aktı yazdılar.

Bu atəş 2 yaşı hələ tamam olmamış 
Zəhra balaya layla deyən Sahibə nənənin 
nəvə oxşamasına dəydi. Yarımçıq qalmış 
bir nənə laylası dalğa kimi yayılıb bütün 
namuslu insanların qulaqlarında könüldağ-
layan ağıya döndü. Nə idi Günəşin batar 
çağı nəvəsini əzizləyən nənənin və onun 
şirin-şəkər laylasında uyuyan nəvənin 
təqsiri? Nə idi bu namərd gülləbaranı ilə 
bir anın içindəcə anasını və balasını itirən 
gənc bir ananın günahı? Bugünlərdə bu 
misilsiz qəddarlıqdan sarsılan, qarsalanan 
milyonlarla insan bu sualları dünya boyu 
səsləndirməklə ermənilərin növbəti van-
dallıq aktını kəskin ittiham edir. 

Düşmənin ali rəhbərliyindən gələn o 
axşamkı atəş əmri səhərisi gün Cəbrayıl 
rayonunun yaxınlıqdakı Cocuq Mərcanlı 
kəndinin 24 ildən bəri perik düşmüş öz 
övladlarını qoynuna alacağından yaranan 
namərdlik əndişəsi ilə verilmişdi. Düşmən 
Azərbaycanda ümumxalq təntənəsinə, 
qalibiyyət timsalına, zəfər müjdəsinə 
çevrilən bu böyük Qayıdışın ilk addımını 
yasa çevirməklə özünə təsəlli verməyə ça-
lışdı. Bu naqafil atəş xalqımızın və bütün 
ləyaqətli insanların qəlbinin başına dəysə 
də, bundan artığı namərdliyə qarşı yeni 
qəzəb, hiddət partlayışı yaratması oldu. Bu 
atəşin qəlpələri günahsız nənəni və nəvəni 
al qana bələyib həyatdan aparsa da, onun 
daha böyük qəlpələri geri qayıdıb erməni 
toplumu liderlərinin, başbilənlərinin və 
silahlı quldurlarının başına yağdı... 

Acı, sarsıdıcı xəbərin yayıldığı gü-
nün gecəsi mənasını indiyədək aramağa 
çalışdığım bir yuxu gördüm. Qəfil açılan 
bir mənzərədə eynilə Zəhra yaşında, Zəhra 
görkəmində bir körpə yıxıla-dura bulanıq 
bir kanala yuvarlandı. Dibigörünməyən 
bu gur, dəmiraparan axar on-on beş metr 
aralıda dar bir körpüdən keçirdi. Yuxum-
da fikrimdən keçən ilk qərar o oldu ki, 
körpünün qabağına atılıb uşağı bu axının 
cəngindən qurtarım. Özümü suya vurma-
ğımla kanal bir andaca duruldu, axarın 
dibindəki körpə düz qucağıma gəlib sığın-
dı. Sonsuz bir xoşbəxtlik duyğusu ilə uşa-
ğı sudan çıxarıb naləsi yeri-göyü titrədən 
ananın əllərinə verdim... Redaksiyanın 
tapşırığını yerinə yetirməyə getdiyim bir 

vaxtda üst-başımın islandığını düşünürkən 
baxıb gördüm ki, nə mən, nə də uşaq bir 
damla da olsun islanmamışıq...

Su aydınlıqdır, – deyiblər. Bulanıq 
bir axarın ölüm kabusu ikən qəfil durul-
mağının, qurbanlıq bir körpənin asanlıqla 
xilas olmağının ilkin yozumu yalnız 
xeyrədir. Yəni düşmən sularımızı nə 
qədər bulandırsa da, Haqdan durulacaq. 
Yağı kökümüzü kəsməyin qəsdində ikən 
soyumuz-nəslimiz xilas olub yurdumuza, 
itirdiklərimizə sahib çıxacaq. Marıqda 
yatmış, quduz, qəfilcil yağının qəsdindən 
körpə Zəhra və Sahibə nənə kimi soy-
daşlarımızı xilas etmək heç də həmişə 
mümkün olmur. Amma burası danılmazdır 
ki, ötən ilin aprelində ordumuzun güclü 
zərbəsindən yelqovana dönmüş düşmənin 
bu gün gücü yalnız nəvəsinə layla deyən 
dinc nənəyə çatır. Haqq savaşımızın izi ilə 
böyük bir elin öz sönmüş ocağını yandır-
mağa qayıtmasının qarşısını bu quduzluq 
və acizliklə almaq olarmı? İllər keçəndən 
sonra dünya, deyəsən, bu gerçəyi anlamaq 
və dəyərləndirmək həddinə gəlib çatıb. 

Zəhranın mediada, sosial 
şəbəkələrdə ildırım sürəti ilə yayım-
lanmış şəhid görüntüsünə sarsıntısız 
baxmaq mümkündürmü? Laylası 
ağıya dönmüş bu mələkxislət körpənin 
qana bələnmiş çöhrəsi, deyəsən, nəhayət, 
özümüzdə də, dünya çevrəsində də yatmış 
vicdanları oyadan zəng kimi səsləndi...

Uzaq Amerikanın Arizona Ştatı 
Nümayəndələr Palatasının üzvü Do-
nald Şüter bu qəddarlıq aksiyasının 
başında dayanan Ermənistan prezidenti 
Sərkisyana göndərdiyi etiraz məktubunda 
günahsız nənə və nəvənin ermənilərin 
işğalçılıq siyasətinin növbəti qurbanla-
rı olmasını Xocalı qətliamının davamı 
kimi qiymətləndirdi. Türkiyə qəzetçiləri 
erməni qaniçənlərini “İŞİD”çilərlə eyni 
gözdə gördülər. Almaniyalı deputat Katrin 
Albsteiger mülki əhalinin zorakı toqquş-
maların qurbanı olmasını kəskin pislədi, 
yurdundan qovulmuş azərbaycanlıların öz 
evinə qayıtması hüququnu alqışladı.

Böyük britaniyalı deputat Bob 
Bləkmən öz bəyanatında bildirdi ki, 
“İki insanın ölümü ilə nəticələnən dinc 
sakinlərin qəsdən hədəfə alınması mənfur 
hərəkətdir.” Rusiya Siyasi Tədqiqatlar 
İnstitutunun direktoru, politoloq Ser-
gey Markov bu neofaşist əməli insan-
lığa qarşı yönəldilmiş cinayət kimi 
səciyyələndirərək bildirdi: “İkiyaşlı 
körpənin öldürülməsinə, bu vəhşiliyin 
törədilməsinə dünya ictimaiyyəti barışmaz 
münasibətini bildirməlidir”. Bu sayaq 

bəyanatlar, ittihamlar, xəbərdarlıqlar seli 
dünya mediasının gündəmindədir...

Zəhra balamıza çalınan nənə lay-
lası fələyin üzüdönüklüyündən bir anın 
içindəcə xalqımızın bir ağızdan, bir 
nisgildən gələn ağısıyla əvəz olundu: 

 Laylan döndü ağın oldu,
 Qarı düşmən yağın oldu.
 Nağıl payın yetişməmiş
 Zəhra, ömrün nağıl oldu.

Müqəddəs Qarabağ savaşında Babək, 
Koroğlu qeyrətli, Nigar, Həcər dəyanətli 
şəhid soydaşlarımızın sırasında daha bir 
yurdsevər nənəni, insanlığın sabahı olacaq 
bir südəmər körpəni itirdik. Nədən ki, 
qarı düşməni tarix boyu ha illah eləsək də 
dosta çevirə bilmədiyimiz kimi, hələ zəhər 
dişini çıxarmağa da imkan vermirlər. 
İndilikdə isə bir daha əmin oluruq ki 
dədələr öyüdü bizim ən mötəbər qoruyu-
cumuzdur: “Qarı düşmən dost olmaz!”

Sahibə nənə pisli-yaxşılı bir ömür 
yaşamışdı, oğul-uşaq, hətta nəvə də 
görmüşdü. Bu şəhid nənə düşmənin 
beşaddımlığında axşam-səhər eləməkdən 
qorxmadığı kimi, yeri gəlsə, hünəri dastan 
olmuş nənələrimiz kimi əlinə silah alıb 
düşmən qabağına çıxmağa da hazır idi. 
Elə buradaca sual-suala calanır: Bəs 
dodaqları süd qoxulu Zəhranın günahı 
nə idi? Bəlkə, dinc ailələrimizin cəbhə 
xəttində yaşamasına imkan verməməli 
idik? Məgər balayanların hər bir 
körpəmizin ətindən tikələr kəsib kabab 
eləməyə təşnə olması, sarkisyanların 
verdikləri atəş əmrinin cəbhə xəttində 
yaşayan dinc əhalini uşaqlı-qadınlı-qocalı 
məhv edəcəyini bilməyimiz bizi qorxuda 
bilərdimi? Neçə-neçə Zəhranın qurban 
getməsi ehtimalı bizi Qarabağ savaşın-
dan zərrə qədər çəkindirə bilərmi? Belə 
sualların bir qəti cavabı var: Biz Zəhra 
balaların günahsız şəhadətinə müqəddəs 
bir layla çaldığımız kimi, “Qalx ayağa, 
Azərbaycan!” çağırışından da tufanlaşan, 
vulkanlaşan bir xalqıq.

Baş verənlər xalqımızın Qarabağ 
savaşına zəncirvari reaksiya kimi güc 
verən qeyrətimizin nüvə reaktorunu bir 
az da körüklədi. Zəhraların günahsız 
şəhadəti Haqq savaşımıza yeni bir ayıqlıq, 
səfərbərlik gətirdi. İnamımız, imanımız 
həmişə olduğu kimi, bu gün də odur ki, 
şəhid olmuş bir Zəhranın yerində min-min 
Zəhralar doğulacaq. Zəhra balamıza ana, 
nənə laylasında uyumaq sonadək qismət 
olmadı. Nənəsi qarı düşmənin kimliyini və 
kinliliyini anladan nağıl payını Zəhraya o 
dünyada danışmalı oldu... Anası Zəhranın 
saçlarına əlvan lentlər bağlayıb məktəbə 
yola sala bilmədi. Zəhraya ərganlıq yaşına 
çatmaq, sevib-sevilmək, gəlinlik paltarı 
geymək də nəsib olmadı... Neyləyək ki, 
millət Dədəsi Qorqud haqlı imiş: “Qarı 
düşmən dost olmaz!”

İndi şəhid balamız Zəhranın ayaq 
tutub yeriməmiş qırılan ömrünü na-
ğıllaşdırıb-dastanlaşdırmaqla davam 
etdirməyimizə, onun boş qalmış beşiyinin 
yerində yeni doğulmuş Zəhralara layla 
çalmağımıza heç kəs, heç nə əngəl ola 
bilməz. Zəhranı qanına bələyən kinli yağı 
mərmisi Qarabağa-- Cocuq Mərcanlıya 
qayıdışa atılan atəş idi. Bu həm də millətin 
zəfərinə, qələbəsinə tuşlanan zəhərli bir 

güllə idi. Belə güllələr yeni qurbanları 
nə qədər artırsa da, xalqımızın qələbə, 
yurda qayıdış əzmini zərrə qədər azalda 
bilməyəcək.

Təsadüfmü, zərurətmi, Zəhra şəhid 
olan günün səhərisi Bakıya yeniyetmə 
yaşlarında gəlmiş cocuqmərcanlılı tanı-
şım, sadə peşə adamı Elnur İsmayılov 
zəng vurdu. Elnur dedi ki, indi yoldadır, 
ailəsi ilə birgə doğma kəndə-- 16 yaşın-
dan perik düşdüyü Cocuq Mərcanlıya 
köçür. Düşmənin təxribatı, füzulili nənə 
və nəvənin şəhid olmağı onları hədsiz 
kədərləndirsə də, doğma yurda qayı-
dışlarının yolunu heç nə kəsə bilməz. 
Onlar bu qayıdış gününü 24 ildir ki, 
həsrətlə gözləyiblər. O ki qaldı Zəhranın 
şəhid olmağına, Elnur bildirdi ki, Cocuq 
Mərcanlıda doğulacaq ilk qız uşağına 
Zəhra adı verəcəyik. İstərdik ki, Zəhranın 
şəhid olduğu Alxanlı kəndində, ölkəmizin 
hər yerində Zəhra adı veriləcək qızlar da 
qəmli taleyi bu günlərdə adi insanlardan 
tutmuş dövlət başçılarına qədər çoxları-
nı kədərləndirən şəhid qızcığazın adını 
yaşatsınlar.

Elnurun dedikləri düşmənin bəd 
niyyətlərini gözündə qoymaq üçün insan-
da başqa təkliflər də doğurur. Elə bu yerdə 
düşünürsən ki, müdafiə sənayemiz yeni 
sillahlarından birinə, düşmənin acığına, 
Zəhraların və nənələrinin qisasını almaq 
naminə niyə “Zəhra” adı qoymasın? Niyə 
şairlərimizdən kimsə bu qanlı tarixçəni 
təsirli bir poema ilə ədəbiyyatımızın 
Qarabağ savaşı səhifəsinə həkk etməsin? 
Məktəblilərin “Yurdu tanıyaq” tur-
aksiyasının marşrutuna Zəhranın uyuduğu 
məkanı salmaq da düşmənə nifrətimizi 
tətikdə saxlayan kəsərli bir vasitə olardı. 
Rəssamlarımız, heykəltəraşlarımış da 
Zəhranın faciəsini təsirli görüntülərə 
çevirə bilərlər...

Xalqımız aydın və kəsərli deyib: it 
hürər, karvan keçər. Baş verən son faciə 
nə qədər kədərli və düşündürücüdürsə, 
bir o qədər də nikbinliyə üfüq açır. Qarı 
düşmən bu əməli ilə, üstümüzə növbəti bir 
quduz caynaq atmağı ilə özünü dünya qar-
şısında yenidən rüsvay etdiyini anlamır. 
Quduzlaşmış canlılar belədir: beyinləri 
pozulduğundan odda yanmaqlarının, suda 
boğulmaqlarını, axırda başlarına güllə 
çaxılacağının fərqində olmurlar. 

Yağının dilindən düşməyən saxta, 
əsassız “haqq davası” məgər özgə tor-
paqlarını cəhənnəmə çevirmək, körpələri, 
qocaları, qadınları iriçaplı silahlarla 
kütləvi surətdə məhv etməkdirmi? Bu 
sualın cavabını axtaranda bədnam “Xocalı 
soyqırımı” serialına yeni epizodlar əlavə 
edən qarı düşmən törəməsi Serj Sarkis-
yanın sifətində Zəhranın körpə sifətində 
donub qalmış qan ləkəsi boyda bəşəri bir 
tüpürcək görünür.

Çox şübhəsiz, xalqımızın və Alxan-
lıların şəhid nənə-nəvəyə yas tutduğu 
40 gündə ölkəmizdə yeni doğulacaq bir 
çox qıza Zəhra adı qoyulacaq. Bu aksiya 
böyüyəndə onların hər birinə həm də 
adlarını daşıdıqları Zəhranın yarımçıq 
ömrünün davamçıları olduqlarını xatır-
ladacaq. Bu yaddaş bizi həmişə “Qarı 
düşmən dost olmaz!” həqiqətini unutma-
mağa səsləyəcək.

Tahir AYDINOĞLU, 
“Xalq qəzeti”

 � İllərdir ki, istər cəbhə bölgələrində, istərsə 
də səngərlərdə hərbi və mülki şəxslərimiz düşmən 
atəşinin qurbanı olur. 30 ilə yaxındır ki, şəhid verən 
ailələr ürəkdən gülə, cəbhəyanı rayonların sakinləri 
öz həyətlərində rahat oturub bir stəkan çay içə bilmir. 
Şəhidlərimizin yaş fərqi yoxdur. Xocalı meşələrində can 
verən qundaq körpəsindən tutmuş, ahıl çağında dinclik 
axtaran ağsaqqal-ağbirçəklərimizə qədər. Düşmənin 
ürəyi varmı, yoxmu? Varsa, orada cövlan edən nifrət, 
kin, həsəd, acgözlük və mənəm-mənəmlik iddiası niyə 
onun ürəyini didib dağıtmır? 

 Bizim nə qədər 
Zəhralarımız ölüb, nə qədər 
gənclərin ümidlərini torpağa 
gömmüşük, nə qədər arzular 
çiçəklənməmiş, qönçə halında 
solub! 

 ...Ağdamda 9 yaşlı 
Fariz vardı... 8 mart günündə 
snayperlə başından vurdular. 

 ...Tovuzda nənəsigilə qo-
naq gələn qız çaydan oyuncaq 
tutmuşdu. Oynamaq arzusun-
daydı. Əlindəcə partlamışdı...

 Demək istədiyim odur 
ki, 2 yaşlı Zəhranın düşmən 
gülləsindən ölümü ilk fakt 
deyil. Atəşkəsdən sonra bu cür 
onlarca hadisə baş verib.  

Ermənilərin 2 yaşlı 
Zəhranın ölüm xəbərinə və 
fotolarına verdiyi reaksiyalar 
insanı dəhşətə gətirir. Onlar 
ölən azyaşlı körpəyə acıma-
dan ünvanına nalayiq ifadələr 
belə işlətməkdən çəkinmirlər. 
Ermənilər Artur Qriqoryan, Qa-
rik Simonyan, Artur Yerevanski 
sosial şəbəkələrdə ağıllarına 
gələn tərbiyəsizliyi ən kobud 
sözlərlə yayırlar.

 Rəsmi məlumatda deyi-
lir: “İyulun 4-də saat 20:40 
radələrində Ermənistan silahlı 
qüvvələri tərəfindən Füzuli 
rayonunun Alxanlı kəndi 82 və 
120 millimetrlik minaatanlar-
dan və dəzgahlı qumbaraatan-
lardan atəşə tutulub.

 Ermənistan tərəfinin bu 
təxribatı nəticəsində kənd 
sakinləri 1967-ci il təvəllüdlü 
Quliyeva Sahibə İdris qızı və 
2015-ci il təvəllüdlü Quliyeva 
Zəhra Elnur qızı həlak olublar. 
Atəş nəticəsində qəlpə yara-
sı alan 1965-ci il təvəllüdlü 
Quliyeva Sərvinaz İltifat 
qızı xəstəxanaya çatdırılaraq 
əməliyyata götürülüb”.

 Amma bu sözlərin 
arxasında duran canlı insanı, 
ailə faciəsini görmək insanda 
insanlığa nifrət oyadır. 

 Bu faciəyə Ermənistan 
tərəfinin cavabı olacaqmı? 

 Sual olunur: Səngərdə 
vurulmayıb, cəbhə xəttinin 
yanında atəşə tuş gəlməyib 
ki? Təxribatla məşğul 
olan deyildilər, kəşfiyyatçı 
deyildilər. Dinc sakinlər bu ya-
yın istisində nəfəs almaq üçün 
hara getməliydilər?

 Milli Məclisin deputatı 

Adil Əliyevin sözlərinə görə, 
bu halların mütəmadi xarak-
ter daşımasına, açıq şəkildə 
təxribat törətmələrinə baxma-
yaraq dünənə qədər beynəlxalq 
təşkilatlar, ermənilərin 
himayədarları susurdular: 
"Niyə? Səbəb nədir? İşğalçını 
yerində otuzdurmaq məqamı 
çatmadımı hələ?! İllərdir öz 
yurd-yuvalarından didərgin 
salınan insanların ah-naləsini 
duymurmu bu təşkilatlar? Bir 
halda ki, qorxaq Ermənistan 
danışıqlardan boyun qaçıraraq, 
onun-bunun kölgəsində gizlənir, 
o zaman biz daha sərt şəkildə 
mövqeyimizi ifadə etməliyik. 
Hesab edirəm ki, Azərbaycanın 
şanlı Ordusu cinayətkarlarla 
elə onların anlayacaqları dildə 
danışmalı, körpə balalarımızın 
qanını yerdə qoymamalıdır. 
İnanıram Ermənistan gec-tez öz 
cəzasını alacaq”...

 Milli Məclisin deputatı  
Qənirə Paşayeva İspaniyada 
Crans Montana Forumunun 
28-ci illik sessiyası çərçivəsində 
Malta Prezidenti xanım Marie-
Louise Coleiro-Precaya, Aralıq 
Dənizi Birliyinin baş katibi 
Fathallah Sijilmassi, Solomon 
Adalarının naziri Samuel 
Manetoaliye, Burkino Fasonun 
gənclər və idman naziri Tairou 
Bangreye, Afrika ölkələrinin 
tanınmış QHT rəhbərləri və 
təşkilat nümayəndələri ilə 
görüşüb. Görüşdə işğalçı 
Ermənistanın qətlə yetirdiyi 

2 yaşlı balaca Zəhradan və 
Ermənistanın cinayətlərindən 
danışıb. Qənirə Paşayeva 
“bütün dünya ictimaiyyəti 
etnik və dini kimliyindən asılı 
olmayaraq bu cinayətlərə etiraz 
səslərini yüksəltməlidir” deyib 
və beynəlxalq ictimaiyyəti 
Ermənistanın vandalizm 
aktlarına səssiz qalmamağa 
çağırıb. Millət vəkili onla-
ra Ermənistanın işğalçılığı 
üzündən evinə dönə bilməyən 
1 milyon azərbaycanlı qaçqın 
və məcburi köçkün barədə 
və Ermənistanın yerinə 
yetirməkdən imtina etdiyi 
beynəlxalq təşkilat qətnamələri 
barədə də geniş məlumatlar 
verib. 

 Faydası oldumu? Bəli, 
oldu. Artıq bu gün dünyanın 
 “Associated Press”, BBC, 
“Euronews”, “New York 
Times”, “Vaşinqton Post”, “Le 

Monde” və digər aparıcı media 
orqanları Alxanlıda baş verən 
hadisəni obyektiv işıqlan-
dırmış, Azərbaycanın haqlı 
mövqeyini dəstəkləmiş, işğalçı 
Ermənistanın dinc əhaliyə 
qarşı yönəlmiş qanlı cinayətini 
pisləyən materiallar yaymışlar.

 ATƏT-in Minsk qrupu-
nun həmsədrləri faktiki olaraq 
qeyd edirlər ki, Ermənistan 
silahlı qüvvələrinin son 
təxribatı danışıqlar prosesinin 
və həmsədrlərinin səylərinin 
pozulmasına hesablanıb. 

 Beynəlxalq bir-
lik Azərbaycanın ərazi 
bütövlüyünə və Dağlıq Qa-
rabağ münaqişəsinin ədalətli 
həllinə dəstək ifadə etdi. 
Dünyanın aparıcı beynəlxalq 
təşkilatları, o cümlədən ATƏT, 
Avropa İttifaqı, Avropa Par-
lamenti, Avronest, həmçinin 
ABŞ Dövlət Departamenti 
bəyanatlarla çıxış edərək əsas 
günahkarın məhz Ermənistan 
olduğunu göstərdilər.

 Bəyanatda münaqişənin 
tez bir zamanda siyasi yolla, 
beynəlxalq hüquq normalarına 
uyğun olaraq nizamlanmasına 
çağırışlar edilib. Həmçinin, 
bəyanatda Avropa Parlamenti-
nin, ATƏT-in Minsk qrupunun 
həmsədrlərinin səylərinə və 
təkliflərinə tam dəstək ifadə 
olunub. 

Zərifə BƏŞİRQIZI, 
“Xalq qəzeti”

Ermənistana 
“DAYAN!” 

deyən tapıldı

Süd qoxulu nəvəni və dili laylalı 
nənəni dünyadan aparan mərmilər 

Qarabağa Qayıdışa – Cocuq 
Mərcanlıya köçə atılan yağı atəşi idi

Ermənistanın insanlıq əleyhinə cinayətlər 
törətməsinin qarşısı qətiyyətlə  alınmalıdır

 � Ermənistan Azərbaycanın qədim bölgəsi olan Dağlıq Qarabağı və ətraf yeddi 
rayonumuzu iyirmi ildən çoxdur ki, işğal altında saxlayır, təcavüzkar niyyətindən 
heç cür əl çəkmir. Bununla yanaşı, işğalçı dövlət azğın hərəkətləri ilə münaqişənin 
beynəlxalq hüquq normaları çərçivəsində həllinə mane olur, regionda sülhün və 
sabitliyin təmin edilməsini çətinləşdirir. İyulun 4-də ermənilərin törətdikləri dəhşətli 
təxribat buna misal ola bilər. Belə ki, həmin gün  Ermənistan silahlı qüvvələri tərəfindən 
Füzuli rayonunun Alxanlı kəndi mina və qumbaraatanlarla atəşə tutulub. Nəticədə isə 
nənə və azyaşlı nəvə həyatlarını itiriblər.

Rusiya Təbiətşünaslıq Akademiyasının 
professoru Rahib Abbasov söhbətinə əlavə edərək 
dedi ki, insanlığa yaraşmayan bu cür hərəkət 
erməni terrorçularının uşaq qatili olduqlarını 
bir daha göstərdi. Həm də belə bir rəzil hərəkət, 
yəni təmas xəttinin yaxınlığında yerləşən yaşayış 
məntəqəsinin atəşə tutulması, dinc əhalinin 
qətlə yetirilməsi Ermənistanın dövlət siyasətinə 
çevrilməsini bir daha sübuta yetirdi.

Ermənistan hərbi birləşmələrinin Azərbaycan 
kəndlərini daim atəş altında saxlamalarının, uşaq-
ları, qadınları və qocaları davamlı şəkildə qətlə 
yetirmələrınin və  işğalçı dövlətin beynəlxalq 
təşkilatların sülh çağırışlarını qulaqardına vur-
masının cavabsız qalması insanlığa qarşı hərbi 
cinayətlərin davam etməsini sürətləndirir. Bunun-
la yanaşı,  Ermənistan rəhbərliyinin Ermənistan-
Azərbaycan, Dağlıq Qarabağ münaqişəsi ilə 
bağlı aparılan sülh danışıqlarında qeyri-kons-
truktiv mövqeyi və beynəlxalq qurumların sülhə 

məcburetmə təşəbbüslərinin yetərsizliyi də bu 
cür ağır cinayətlərin baş verməsini reallaşdırır. 
BMT-nin Ermənistan hərbi birləşmələrinin işğal 
edilən Azərbaycan torpaqlarından qeyd-şərtsiz 
çıxarılmasına dair dörd qətnaməsinin yerinə 
yetirilməməsi isə atəşkəs rejiminin daim pozul-
masına və dinc əhaliyə qarşı hərbi cinayətlərin 
davamlı hal almasına zəmin yaradır.

Bəli, nə qədər ki, beynəlxalq təşkilatlar 
tərəfindən erməni təcavüzünün qarşısı alınmır, 
dinc insanların vəhşicəsinə qətlə yetirilməsinə 
laqeyd münasibət bəslənilir, deyərdim ki, bu 
hal davam edəcək. Ona görə də bütün dünya 
insanlığa yönələn bu dəhşətli cinayətə obyektiv 
münasibət bildirməli, təcavüzkar Ermənistana 
qarşı beynəlxalq hüquq müstəvisində qətiyyətli 
addımlar atmalı, təcili tədbirlər görülməlidir.  

Qələmə aldı: Vaqif BAYRAMOV, 
 “Xalq qəzeti”

“Le Monde”: Azərbaycanlı uşağın ölümü 
Ermənistanın təcavüzkar siyasətinin nəticəsidir

 � “Zəhra adlı azyşalı azərbaycanlı körpə davam 
edən Dağlıq Qarabağ münaqişəsinin növbəti qurbanına 
çevrildi. Təxribatları davam etdirən Ermənistan uşağın 
və onun nənəsinin ölümündə birbaşa məsuliyyət 
daşıyır”.

Məqalədə qeyd olu-
nub ki, bu azyaşlı uşaq və 
onun nənəsi elan olunmamış 
müharibə şəraitində davam 

edən zorakılıq səbəbindən həlak 
oldular: “İnternetdə yayılan 
fotolar dəhşətlidir. Onların 
ölümü Ermənistanın açıq-

aşkar təcavüzkar siyasətinin 
nəticəsidir”.

“Ona görə də ATƏT-in 
Minsk qrupunun həmsədri 
qismində Fransa Ermənistanı 
beynəlxalq hüquq normalarına 
əməl etməyə çağırmalı və hər 
şeyi etməlidir ki, Yerevan öz 
siyasətinə görə cəzalandırılsın”.

Xatırladaq ki, iyulun 4-də 
axşam saatlarında erməni silahlı 

birləşmələri Füzuli 
rayonunun Alxanlı 
kəndini minaatanlardan 
atəşə tutub. Təxribat 
nəticəsində Alxanlı 
kənd sakinləri 1966-cı 
il təvəllüdlü Quliyeva 
Sahibə İdris qızı və onun nəvəsi 
2016-cı il təvəllüdlü Quliyeva 
Zəhra Elnur qızı həlak olub, 
1965-ci il təvəllüdlü Quliyeva 

Sərvinaz İltifat qızı isə ağır 
yaralanıb.

Vüsalə BAYRAMOVA, 
“Xalq qəzeti”

9 iyul 2017-ci il, bazar4


